
Prosjektplan 

Huset i bygda

1.0 Målet med prosjektet
Gjennom prosjektet ”Huset i bygda” skal vi løfte fram og styrke dei organisasjonseigde kulturbygga i Sogn og Fjordane. Huset i bygda skal bli styrka som sosial møtestad, som arena for utøving av kultur og som kulturminne. 

Gjennom prosjektet vil vi gje frittståande og organisasjonstilknytte lag som eig og driv kulturbygg nye verktøy og ny glød i arbeidet med å skape moderne og framtidsretta kulturbygg. Dette vil skape auka kulturaktivitet og samhald i bygdene. 

I dag er det få, utanom huseigarane, som kjenner eit overordna ansvar for ungdomshusa, bygdehusa, grendehusa og andre organisasjonseigde hus i fylket. ”Huset i bygda” er eit nyskapande og samfunnsbyggande prosjekt, og vil bli eit vesentleg og nødvendig bidrag i utviklinga av eit rikare kulturliv i mange bygdesamfunn. 

Sogn og Fjordane Ungdomslag og Norske Lagsbruk står bak prosjektet som vil kunne starte våren 2009 og bli avslutta i 2011. 


2.0 Bakgrunnen for prosjektet  

Ungdomshuset, grendehuset, samfunnshuset og andre organisasjonseigde kulturbygg er sjølve fundamentet for store delar av det lokale kulturlivet i Sogn og Fjordane. Dei er uvurderlege som sosiale møtestadar for alle generasjonar og mange kulturbygg er viktige kulturminne som må bevarast for ettertida. Mange av kulturbygga er einaste forsamlingshus i bygda, eller fungerer som eit viktig supplement til kommunale kulturhus. 

I Sogn og Fjordane Ungdomslag er 22 ungdomslag eineeigar av eit lokalt ungdomshus, og 10 lag er medeigar i lokale kulturbygg. Hausten 2008 deltok alle ungdomslaga som er eineigar av hus i ei intern undersøking om ungdomshuset. Nokre av spørsmåla laga svara på handla om bruken av huset i dag, om kva laget ser føre seg huset treng av modernisering og kva visjonar laget har for huset i framtida. 
Det som kom fram i undersøkinga er at dei fleste husa har bra med aktivitet. Det er ofte det einaste forsamlingshuset i bygda. Det er her 17. mai, juletrefestar, basarar mm blir arrangert, i tillegg til den aktiviteten som laga driv med som dans, teater/revy osv. Husa blir også flittig utleigt til andre arrangement som bryllaup, bursdagar o.l. når kapasiteten tillet det.
Tilstanden på husa varierer noko, frå dei som er relativt ny-oppussa, til dei som har store prosjekt føre seg. Alle hadde imidlertid eit ynskje om å utvikle huset til å bli eit enno betre samlingslokale. Spesielt gjekk dette på å legge til rette for HC, oppgradering av scenefasilitetar, etterisolering, heilrenovering og innkjøp av inventar. Problemet som møter dei aller fleste laga er at dette kostar mykje pengar, men interessa for å ta vare på husa som samlingspunkt har ei union oppslutning i bygdene

Busetjing handlar om langt meir enn tilgang på arbeidsplassar. Norsk institutt for by- og regionsforsking utførte i 2008 ”Bo og flyttemotivundersøkelsen”. Tilsvarande undersøking vart gjennomført i 1972. 10.000 personar deltok i undersøkinga i 2008, og vart spurt om kvifor dei hadde flytta – eller kvifor dei ikkje hadde det. Resultata frå undersøkingane viser tydeleg at fritid og familie blir stadig viktigare som årsak til at folk flyttar eller vel å bli buande (Sørlie 2008). I 2008 svara 21 % av dei spurte på landsbasis at ”sted/miljø” er avgjerande i forhold til spørsmålet om flytting. I 1972 svara 9 % det same. Tabellen nedanfor viser kva dei spurte har svara på spørsmålet om flytting ved undersøkinga i 2008 på landsbasis og i Sogn og Fjordane. 
	
	Utdanning
	Arbeid 
	Familie 
	Helse 
	Bolig 
	Sted/Miljø

	Landet
	4
	20
	27
	3
	25
	21

	S. og Fj.
	3
	17
	39
	5
	14
	22



(Bo og flyttemotivundersøkelsen 2008)

I undersøkinga har dei mellom anna lagt vekt på kulturtilbod, fysiske forhold ved nærmiljøet, forhold ved det sosiale nærmiljøet og stadstilhøyrsle innan kategorien ”Sted og miljø”. 
Mange av bygdesamfunna i Sogn og Fjordane har i lenger tid vore prega av fråflytting, spesielt av ungdomar og kvinner. Det at fleire legg vekt på andre forhold enn arbeid som årsak til flytting eller årsak til at dei vel å ikkje flytte, syner at vi er avhengig av å tenke breitt i arbeidet med busetjing i bygdene. Behovet for gode møtestadar og attraktive fritidstilbod blir stadig viktigare. Born og unge si identitetskjensle i høve til heimstaden heng tett saman med om dei opplever ei meiningsfull fritid. 

Gode bu- og oppvekstmiljø er svært sentralt for busetnadsutviklinga. Vi meiner dei mange organisasjonseigde forsamlingshusa i fylket er vesentlege i dette biletet. Gode fysiske møteplassar skapar gode fritidstilbod, samhald og heimstadsidentitet. Bygdene sine eigne kulturbygg må derfor utviklast med tanke på framtida. Gjennom ”Huset i bygda” vil dette vere eit hovudmål. 
Prosjektet vil også kunne vere eit vesentleg bidrag i fylket i arbeidet med Kulturminneåret 2009. Husa som kulturminne vil vere eit viktig fokus gjennom prosjektet. Vi håpar å kunne samarbeide med både det offentlege og samarbeidsorganisasjonar om dette. 


Vi syner elles til doktorgradsavhandlinga til Grete Swensen, forskar ved NIKU, Norsk institutt for kulturminneforskning, om forsamlingshusa i perioden 1870-1940 og til artikkelen "Vår demokratiske kulturarv" (Fortidsvern nr 1/2007). 

2.1 Sogn og Fjordane Ungdomslag og Norske Lagsbruk

Sogn og Fjordane Ungdomslag (SOFUL) har rundt 50 aktive lokale ungdomslag og ca. 1700 medlemer. Over 30 av laga er eigar eller medeigar i eit lokalt kulturbygg. SOFUL har lang erfaring med å vere serviceorgan for ungdomslaga, og har auge for både aktiviteten i laga og husa aktiviteten finn stad i. Dessverre har ikkje SOFUL ressursar til å følgje opp laga med hus i tilstrekkeleg grad. Mangelen på overordna støtte til organisasjonseigde kulturbygg er svært merkbar i mange lag. SOFUL ynskjer å ta dette ansvaret - ikkje berre med tanke på eigne medlemslag, men òg frittståande lag med hus. 
Norske Lagsbruk (NL) er ein tenesteorganisasjon for ungdomslag med hus og Lagsbruk i Noregs Ungdomslag. Over 300 ungdomshus i heile landet er knytt til NL gjennom Noregs Ungdomslag. Gjennom Norske Lagsbruk får ungdomslaga hjelp og rådgjeving rundt spørsmål om drift, utbygging og restaurering av ungdomshus. Dei to tilsette i Norske Lagsbruk har stor kompetanse på området og eit vidt nettverk. NL er derfor ein naturleg samarbeidspart i prosjektet ”Huset i bygda”.
2.2 Styringsgruppe og prosjektleiar

Vi vil setje ned ei styringsgruppe på ca. fem personar som skal leie prosjektet. Styringsgruppa vil vere samansett av representantar frå lokale ungdomslag, frå Sogn og Fjordane Ungdomslag, frå Norske Lagsbruk og frå det offentlege. 

For å få gjennomført prosjektet vil vi tilsette ein prosjektleiar. Prosjektleiaren skal ta seg av den daglege drifta av prosjektet, og skal rapportere til styringsgruppa for prosjektet, til styret i Sogn og Fjordane Ungdomslag og til Norske Lagsbruk. Prosjektleiaren vil ha nær kontakt med dagleg leiar i Norske Lagsbruk, for å kunne få dagleg fagleg hjelp og støtte.

3.0 Tiltak

Tiltaka i prosjektet vil i hovudsak vere lokalt retta. Vi meiner direkte hjelp og inspirasjon i lokalmiljøa er det beste verkemiddelet. ”Hjelp til sjølvhjelp” blir eit viktig mål i prosjektet. Vi vil invitere til regionale kurs og konferansar, hjelpe med å skape lokale bygdemøte og tilby kurs og rettleiing til tillitsvalde i organisasjonane. Samtidig vil vi arbeide breitt for å synleggjere dei organisasjonseigde husa og for å påverke politisk. 
Sjølv om tiltaka vi skildrar nedanfor er nokså konkrete ynskjer vi å vere opne for endringar og nye idear som vil naturleg vil oppstå i eit prosjekt. 


3.1 Kulturhuskonferansen og regionale huskurs

Sogn og Fjordane Ungdomslag og Norske Lagsbruk har planlagt ein regional kulturhuskonferanse i mars 2009. Alle organisasjonar som eig kulturbygg vil bli invitert til konferansen. Tema for konferansen blir motivasjon, tips til drift, støtteordningar, gode lokale eksempel og lagshusa som kulturminne, spesielt med fokus på Kulturminneåret 2009. Vi vil invitere m.a. kulturavdelinga i Fylkeskommunen til å delta i programmet. Under Kulturhuskonferansen vil vi òg markere starten for prosjektet ”Huset i bygda”. 

Ei helg i oktober 2009 vil vi på ny invitere lag og organisasjonar som eig kulturbygg til regionalt/fylkesvis kurs under storkursa til Sogn og Fjordane Ungdomslag. Vi ser føre oss å arrangere fleire kurs og konferansar for kulturbygg i 2010 og 2011. 
Sogn og Fjordane Ungdomslag og Norske Lagsbruk har allereie erfaring med å arrangere ungdomshuskurs og –samlingar, noko mange ungdomslag har hatt glede og nytte av. Gjennom prosjektet ”Huset i bygda” håpar vi at enno fleire organisasjonar kan få nytte av desse praktiske og inspirerande kursa. 


3.2 Bygdemøte om huset

Eit sentralt mål i prosjektet er å skape auka bruk, auka status og meir framtidsretta kulturbygg i bygdene i Sogn og Fjordane. Vi vil derfor, i lag med dei lokale huseigarane, invitere heile bygda til bygdemøte for huset. Alle lokale organisasjonar som er eller kan bli brukarar av huset blir invitert spesielt. Til fleire ein er saman til sterkare står vi. Vi lukkast best i lag! 

Vi vil søkje samarbeid med viktige bygdeorganisasjonar lokalt som 4H og Bygdekvinnelaget, og ta i bruk metodar frå prosjektet Trivselsbygda som 4H Norge, Norges Bygdekvinnelag og Norges Bygdeungdomslag står bak. 
Kartleggingsverktøyet ”Oppdag bygda di!” er del av Trivselsbygda, og vil kunne vere eit viktig verktøy i arbeidet med å få fram kor viktige dei organisasjonseigde kulturbygga er som møtestadar i bygda. Ved å nytte ideane frå Trivselsbygda kan vi få til eit godt samarbeid med andre bygdeorganisasjonar, og bli del av eit viktig og spennande prosjekt som allereie er i gang. Meir om Trivselsbygda på www.trivselsbygda.org. 

3.3 Lokale kurs og rettleiing til huseigarar

Vi vil tilby ungdomslag, grendelag, velforeiningar og andre som er eigarar av kulturbygg rettleiing og lokale kurs i drift og utvikling av husa. Det er viktig å gjere laga og dei tillitsvalde betre i kjent med regelverk og støtteordningar for husa. Vi vil hjelpe huseigarane med å få auka bruk av husa ved å skape eigne arrangement, ved å få andre organisasjonar til å bruke huset meir og få auka utleige til privatpersonar. 
Ved å lage til lokale kurs vil vi skape auka engasjement for huset og få fleire til å sjå husa som viktige møtestadar og kulturminne. Vi vil spesielt arbeide med å gje huseigarane auka kunnskap om ungdomshusa og andre kulturbygg som kulturminne. 

På bakgrunn av dei lokale kursa og samlingane vil vi utvikle kursmateriell og verktøy som kan bli tatt i bruk av organisasjonar som eig kulturbygg. Vi vil legge vekt på å spreie dei gode eksempla, slik at kunnskapen og ideane kan gå vidare frå hus til hus. På denne måten trur vi at prosjektet og arbeidet med kulturbygga vil leve vidare etter prosjektslutt. 

3.4 Synleggjering av husa og politisk påverknad

For at dei organisasjonseigde kulturbygga og forsamlingshusa skal få auka status og merksemd vil vi arbeide aktivt mot media. Vi vil òg motivere laga til å lage lokale kampanjar for å synleggjere huset i bygda. 

Vi vil òg jobbe vidare med å dokumentere standarden og framtidsvyane til husa. Eit tiltak i så måte er å få registrert så mange hus som mogleg i databasen www.kulturbyggnett.no. 
Vi ynskjer å utarbeide informasjonsmateriell som kan nyttast av huseigarane og distribuerast til kommunane og andre. Eit mål er også å jobbe for at ulike lag som eig kulturbygg i ein kommune kan gå til felles kamp for huset i bygda, og i fellesskap påverke kommunar og andre. 


4.0 Vidareføring etter prosjektslutt

Vi er sikre på at prosjektet vi har skissert ovanfor vil ha stor verdi for ettertida. Til betre i stand dei mange eldsjelene som brenn for ungdomshuset, grendehuset, bygdehuset og andre forsamlingshus er til å forvalte og utvikle husa, til betre blir husa og aktiviteten i husa. Opplæring og motivering gjennom regionale og lokale kurs, samlingar og møte er i så måte eit svært viktig bidrag. 

Ved å arbeide mot mange ulike organisasjonar gjennom prosjektet trur vi at vi legg til rette for betre samarbeid lokalt og på fylkesnivå. Vi vil òg utarbeide kursmateriell, eksempelsamlingar og verktøy som kan nyttast i organisasjonseigde kulturbygg i framtida. 
Sogn og Fjordane Ungdomslag vil gjennom prosjektet bli styrka om organisasjon, og vil i framtida i større grad kunne ta ansvar for å følgje opp dei organisasjonseigde kulturbygga.

Sist, men ikkje minst, trur vi eit løft for Huset i bygda vil auke synleggjeringa og stoltskapen over husa. Husa vil bli sett på som enno viktigare i samfunnet som kulturminne, som arena for utøving av kultur og som sosial møteplass. 
5.0 Budsjett og økonomi

Sogn og Fjordane Ungdomslag er økonomisk ansvarleg for prosjektet. Budsjettet er utarbeida med eit treårsperspektiv, og vil bli justert fortløpande etter kvart som vi ser kva inntekter og utgifter vi faktisk får.

Inntekter






2009

2010

2011
Offentleg prosjektstøtte: 
Bygdeutviklingsmidlar, FMLA:


150.000
150.000
150.000
Sogn og Fjordane Fylkeskommune:

150.000
150.000
150.000

Anna prosjektstøtte:

Ulike fond og stiftingar:


  
  50.000
  50.000
  50.000

Sparebankar / andre:



  50.000
  50.000
  50.000

Eigenmidlar:
Inntekter regionale kurs:


  15.000
  15.000
  15.000
Eigenfinansiering, SOFUL og NL:

150.000
150.000
150.000


Sum inntekter:




565.000
565.000
565.000


Utgifter

Løn mm., prosjektleiar:



325.000
325.000
325.000
Honorar, kurshaldarar/andre:


  50.000
  50.000
  50.000

Reisekostnader:



  50.000
  50.000
  50.000
Kulturhuskonferansen / regionale kurs:
 
  65.000
  65.000
  65.000
Bygdemøte og lokale kurs:


  30.000
  30.000
  30.000
Informasjon:




  10.000
  10.000
  
Utvikling av materiell:



  10.000
  10.000
  20.000
Styringsgruppa møte mm.:


  10.000
  10.000
  10.000
Administrasjon, rekneskap mm.:

  15.000
  15.000
  15.000






565.000
565.000
565.000
6.0 Evaluering og sluttrapport

Prosjektet er tenkt over tre år, avhengig av storleiken på den eksterne støtta. Styringsgruppa, styra i Sogn og Fjordane Ungdomslag og Norske Lagsbruk og støttespelarar vil få jamlege rapportar. 
Tiltaka og måla i prosjektet vil bli evaluert fortløpande, og vi vil gjere nødvendige endringar i prosjektplanen i samsvar med evalueringa. Endeleg sluttrapport vil bli lagt fram og distribuert etter prosjektslutt i 2011.  

